
				Confésoche que sempre me fascinou a relación entre a publicidade e a poesía. Sobre todo, sendo consciente da enorme fre-cuencia con que a publicidade bota man da poesía. Certo é que as dúas se asemellan na medida en que deben concentrar moito a súa mensaxe, e en pouco espazo, para comunicala con forza e intensidade. 

				A boa publicidade pode ser moi fermosa e mes-mo artisticamente transgresora, innovadora. Se cadra, tanto como a poesía. Ora ben, tamén hai publicidade arrepiante, mesmo desprezable, case sempre pola mensaxe que arrastra. 

				Os poemas deste libro están escritos a partir de diversas formas de publicidade que nos rodean a diario e reflexionan sobre ela, sobre o papel que desempeña nas nosas vidas. 

				A través dos poemas pretendo desvelar a men-saxe publicitaria, evidenciando as súas intencións, buscando poñela boca arriba. 

				Ás veces fágoo desde a ironía, desde o humor, ou desde a retranca que se burla dela; outras veces só intento deixar ao descuberto o efecto que a publici-dade quere provocar en nós, coa pretensión de espir a súa mensaxe; finalmente, en ocasións procuro ser moi crítico co discurso que se transmite.

				Ás veces nos poemas conto historias, botando man do humor, como fai con frecuencia a publi-cidade, que se vale do humor para conquistarnos, 

				pero creo que a maioría das veces empreguei nos poemas unha linguaxe directa, que simplemente busca desvelar, desenmascarar, ser disidente. Quero que axuden a pensar. 

				Porque a publicidade pode chegar a ser moi fer-mosa e atractiva, divertida, engaiolante, pero temos que ser quen de recibila criticamente, analizando o seu discurso, que pretende seducirnos e atraparnos. 

				Dicía anteriomente que a poesía e a publici-dade se asemellan pola forza e a brevidade da súa mensaxe. Sen dúbida é así, aínda que os seus obxec-tivos son moi distintos. Iso debemos telo en conta sempre.

				A publicidade pretende convencerte e venderche o produto que anuncia. A poesía, en cambio, quere chegar a ti para expresar emocións, sensacións ou ideas, habitualmente co obxectivo de lanzar unha ollada sobre a vida e sobre o mundo, interpretativa. 

				Curiosamente, a publicidade bota man da poe-sía porque emprega os seus recursos (por iso en ocasións pode chegar a ser tan fermosa). Ás veces mesmo utiliza a poesía directamente, dispoñendo dalgún poema coñecido ou simulando construír un. A publicidade, por exemplo, é anafórica (macha-cona, repetitiva), que tamén é unha característi-ca frecuente da poesía. A publicidade é enfática (recalca moito as cousas), que é outra característica frecuente da poesía. Tamén precisa buscar unha conexión emocional contigo (algo que así mesmo adoita buscar a poesía). A publicidade emprega 

